
Il-Kumitat iltaqa' fil-Parlament, il-Belt Valletta, fil-4.40 p.m.






MINUTI

Il-Minuti tal-Laqgħa Nru 10, li saret fit-30 ta’ Marzu 2020, ġew ikkonfermati.


SMIGĦ FIR-RIGWARD TAN-NOMINA TAL-IMĦALLEF EMERITU DOTT NOEL CUSCHIERI GĦALL-ĦATRA TA’ CHAIRMAN TAL-KUMMISSJONI NAZZJONALI GĦAL EDUKAZZJONI AVVANZATA U OGĦLA

IĊ-CHAIRPERSON (Onor. Anthony Agius Decelis): Onorevoli Membri, nilqagħkom għal din il-laqgħa. Ilkoll għandkom kopja tat-tweġibiet għall-mistoqsijiet li saru bil-miktub miż-żewġ naħat tal-Kamra u allura nistgħu nistiednu lill-Imħallef Emeritu Dr Noel Cuschieri biex jersaq mal-mejda.

Dr Noel Cuschieri daħal fil-Kamra.

IĊ-CHAIRPERSON: Dr Cuschieri, il-Kumitat Permanenti dwar il-Ħatriet Pubbliċi huwa mwaqqaf permezz tal-Att Nru II tal-2018, ċjoè l-Att sabiex jemenda l-Att dwar l-Amministrazzjoni Pubblika. Skont dan l-Att, il-Membri tal-Kumitat jistgħu jagħmlu mistoqsijiet supplimentari relatati mat-tweġibiet bil-miktub li inti bgħattilna u li diġà tqassmu lill-Membri. Ninformak ukoll li sakemm il-Kumitat ma jiddeċidix mod ieħor, skont dan l-istess Att il-mistoqsijiet u t-tweġibiet li jsiru għandhom jiġu streamed live fuq is-sit elettroniku tal-Parlament u eventwalment fuq l-istazzjon televiżiv tal-Parlament. Għalhekk, dak kollu li jingħad hawnhekk se jkun pubbliku.

Onorevoli Membri, għandkom xi mistoqsijiet supplimentari x’tagħmlu qabel ma nitlob lill-Imħallef Emeritu Dr Noel Cuschieri biex jagħti spjegazzjoni dwar x’beħsiebu jagħmel f’dan ir-rwol il-ġdid? (Onor. Membri: Le) 

Insejjaħ lill-Imħallef Emeritu Dr Noel Cuschieri biex, jekk jogħġbu, jagħmel il-preżentazzjoni tiegħu.

DR NOEL CUSCHIERI (Imħallef Emeritu): Sur President, jien qatt m’għaddieli minn moħħi li nidħol fil-qasam tal-edukazzjoni u skont dak li qalli l-Ministru, din il-kariga ġiet offruta lili minħabba li jien bniedem tal-affari tiegħi, ta’ reputazzjoni u li nista’ nassigura li kollox jimxi sew. 

Jien l-ewwel m’għamilt huwa li rajt x’inhuma l-għanijiet tal-Kummissjoni Nazzjonali għal Edukazzjoni Avvanzata u Ogħla u sibt li l-għanijiet prinċipali ta’ din il-Kummissjoni huma li jinħoloq djalogu strutturat sabiex jiġu eżaminati l-aspirazzjonijiet u l-bżonnijiet tal-provdituri tal-edukazzjoni, li l-pubbliku jiġi informat dwar kwestjonijiet u żviluppi relatati mal-edukazzjoni għax kif se nispjega aktar ’il quddiem, it-tixrid tal-informazzjoni huwa fattur importanti, u li din il-Kummissjoni tagħti pariri lill-Gvern.

Waħda mill-mistoqsijiet li saruli kienet tirrigwarda l-viżjoni, l-istrateġiji eċċ. imma as such, dawk huma mansjonijiet tal-Kummissjoni u mhux taċ-Chairperson. Fil-fatt, fl-opinjoni tiegħi, huwa kważi ħażin li wieħed jibda bl-idea li se jsir hekk, hekk u hekk. Għall-kuntrarju, jien nemmen li ċ-Chairperson għandu jkollu moħħu miftuħ għal dak li jisma’ u għal dak li jgħidu l-membri l-oħra, l-esperti, il-kumitati eċċ.

Waħda mill-funzjonijiet tanġibbli tal-Kummissjoni hija dik li żżomm djalogu regolari mal-istakeholders, prinċipalment mal-provdituri tal-liċenzji kif ukoll mal-esperti barranin għaliex is-sistema għandha ssir ukoll b’referenza għal sistemi internazzjonali, partikolarment għal dawk Ewropej, bil-għan li jkun hemm sistemi komparabbli u kompatibbli. Funzjoni oħra tal-Kummissjoni hija dik li tiġbor l-informazzjoni u li fost affarijiet oħra, iżżomm ir-reġistri, id-data, eċċ. 

Il-Kummissjoni Nazzjonali għal Edukazzjoni Avvanzata u Ogħla għandha wkoll għanijiet oħra li huma importanti, Sur President. Insemmi, pereżempju, l-għan li tippromwovi l-edukazzjoni f’kull livell tas-soċjetà, li tfassal politika nazzjonali u strateġija għall-edukazzjoni, li tagħti l-liċenzji u l-akkreditazzjoni lill-provdituri filwaqt li tieħu dejjem a konjizzjoni l-fattur tal-quality assurance, fattur li huwa importanti ħafna. Imbagħad l-istess Kummissjoni għandha wkoll il-funzjoni li tiffaċilita l-aċċess għal-lifelong learning, jiġifieri li bniedem jibqa’ jitgħallem u jistudja, anke biex ikompli javvanza fil-karriera tiegħu. 

Hawnhekk nixtieq nagħmel parentesi żgħira. Jien eżempju tal-lifelong learning għax meta kont maġistrat, qabel ma sirt imħallef, kont għamilt kors ta’ sentejn fuq il-liġi Ewropea u fil-fatt, huwa għalhekk li llum għandi l-Magister Juris. Iżda biex inkompli fuq dak li kont qed ngħid, tajjeb inżid li l-Kummissjoni Nazzjonali għal Edukazzjoni Avvanzata u Ogħla għandha wkoll l-għan li tippromwovi l-edukazzjoni vokazzjonali u hija responsabbli miċ-Ċentru Malti għar-Rikonoxximent tal-Kwalifiki. 

Din il-Kummissjoni għandha wkoll il-funzjoni importanti ħafna li tiddeċiedi fuq kwestjonijiet relatati mal-Malta Qualifications Framework (MQF) u, fost affarijiet oħra, li tistabbilixxi kriterji ċari li ma jagħtux lok għal ambigwità u, kif forsi jkolli ċans nispjega aktar ’il quddiem, li dejjem tqarreb is-sitwazzjoni lejn il-European Qualifications Framework (EQF). Naturalment f’dan il-qasam aħna dejjem inħarsu lejn l-Ewropa biex is-sistemi tagħna jkunu kompatibbli ma’ dawk tal-European Higher Education Area (EHEA), li tippromwovi l-istudent mobility u hija rilevanti ħafna għall-fattur ekonomiku. 

Ta’ min jgħid li l-Kummissjoni Nazzjonali għal Edukazzjoni Avvanzata u Ogħla mhux biss għandha l-funzjoni li tippromwovi t-tagħlim formali u vokazzjonali imma wkoll it-tagħlim informali.

Sur President, f’dawn il-ftit jiem li kelli għamilt ftit riċerka u anke qrajt ir-referencing report għas-sena 2016, li jispjega kollox. B’hekk, nista’ ngħid li ħadt idea ċara ħafna tal-pożizzjoni li jien prospettat li napplika għaliha, u nista’ ngħid li ma ddejjaqtx għax b’hekk stajt insegwi area oħra u mhux il-liġi biss.

Il-Kummissjoni Nazzjonali għal Edukazzjoni Avvanzata u Ogħla tieħu ħsieb ukoll il-finanzi tal-istituzzjonijiet edukattivi. Fil-fatt, fl-Att Nru II tal-2020, jiġifieri l-Att dwar l-Edukazzjoni Avvanzata u Ogħla, hemm dispożizzjonijiet ad hoc proprju dwar il-finanzi tal-Awtorità ta’ Malta għal Edukazzjoni Avvanzata u Ogħla għax issa din il-Kummissjoni se ssir Awtorità. Jiġifieri din se tkun qed tieħu ħsieb il-finanzi tagħha, li tippromwovi r-riċerka ...

IĊ-CHAIRPERSON: Dr Cuschieri, tridx naraw jekk il-Membri għandhomx xi mistoqsijiet ħalli fil-każ inti u titkellem fuq din il-Kummissjoni tkun tista’ twieġeb ukoll?

DR NOEL CUSCHIERI: Jien għandi kollox f’moħħi u qed nitkellem skont dak li niftakar. Issa jien bniedem avvanzat ukoll għax se nagħlaq 66 sena!

IĊ-CHAIRPERSON: Ma nafx jekk intix aware li Malta hija l-ewwel pajjiż fid-dinja li fetħet università għar-raba’ età. Il-branch tal-Università għat-Tielet Età hija dik tal-anzjani fil-komunità, u din kienet qiegħda hemmhekk u aħna komplejna nsaħħuha billi ftaħna aktar ċentri, però mbagħad aħna konna pijunieri meta ftaħna l-branch tal-Università għar-Raba’ Età. Fil-fatt, diġà ftaħna żewġ ċentri fi djar tal-anzjani flimkien mad-Dipartiment tal-Ġerontoloġija u nittama li ’l quddiem jinfetħu aktar. Għalhekk, nixtieq li Dr Cuschieri jagħtina l-opinjoni tiegħu dwar l-edukazzjoni mhux formali.

Dr Cuschieri, din it-tip ta’ edukazzjoni tista’ tgħin lil dawk il-persuni li forsi s-sistema formali tal-edukazzjoni ma qabdithomx u forsi tagħtihom l-opportunità li jkomplu jiżviluppaw it-talenti tagħhom?

DR NOEL CUSCHIERI: Iva. Fil-fatt, wieħed mill-iskopijiet ta’ din il-Kummissjoni huwa li tivvalida l-edukazzjoni informali u s-sentencing report jagħti xi eżempji dwar dan. Pereżempju meta wieħed jisma’ xi diskussjoni fuq xi suġġett partikolari żgur li se jitgħallem xi ħaġa, avolja l-intenzjoni prinċipali tista’ ma tkunx dik li wieħed jitgħallem. L-istess nistgħu ngħidu għal meta wieħed jipprattika ċerti attivitajiet sportivi. Fi kliem sempliċi, bil-frażi “edukazzjoni informali” qed nirreferu għal dak li wieħed jista’ jitgħallem fil-ħajja tiegħu ta’ kuljum, kemm jekk ikun ix-xogħol kif ukoll jekk ikun id-dar. 

Kif qed jgħid iċ-Chairperson, l-edukazzjoni informali hija aktar wiesgħa mill-edukazzjoni formali u kemm jista’ jkun aħna rridu naqbdu lil kulħadd fix-xibka, tkun xi tkun it-tip ta’ edukazzjoni li tkun qed tingħata. Kull forma ta’ edukazzjoni hija importanti għall-bniedem għax iżjed ma bniedem ikun jaf affarijiet, aktar se jikber u aktar se jarrikkixxi ruħu.

Sur President, ovvjament hemm imbagħad l-iskop utilitarju tal-Kummissjoni għal Edukazzjoni Avvanzata u Ogħla u hemm ukoll l-iżjed skop importanti, ċjoè l-iskop ekonomiku. Filwaqt li huwa veru li l-edukazzjoni tagħna trid tkun immirata direttament biex in-nies jgħixu aħjar u jifhmu kif ukoll jittolleraw kulturi oħrajn fis-soċjetà tagħhom, hemm imbagħad l-esiġenzi tal-ekonomija. Għalhekk, l-edukazzjoni trid tkun project-based u diretta anke sabiex tissodisfa l-esiġenzi tas-suq finanzjarju. 

IĊ-CHAIRPERSON: Ippermettili, Dr Cuschieri. L-Onor. Clyde Puli, bħala l-kelliem ewlieni tal-Oppożizzjoni għall-edukazzjoni, għandu xi mistoqsijiet.

DR NOEL CUSCHIERI: Kollox sew, jista’ jistaqsini li jrid. Jien bniedem tal-liġi, kif inhuma xi wħud minnkom, u meta qrajt il-liġi sirt naf li biex tikkwalifika biex tinħatar bħala membru tal-Bord tal-Awtorità jrid ikollok żewġ affarijiet; l-ewwel nett irid ikollok leadership qualities, li jien naħseb li għandi għax mexxejt il-qrati tul il-35 sena li ilni mħallef u maġistrat, u t-tieni, irid ikollok għarfien ta’ edukazzjoni avvanzata u ogħla fil-kuntest tal-iżvilupp soċjoekonomiku ġenerali. Għalhekk, il-liġi mhijiex qed tippretendi esperti f’din il-materja imma qed tippretendi persuni li jifhmu s-sistema edukattiva mil-lat tal-esiġenzi soċjali u dawk kulturali. Wara li għamilt dik il-premessa issa tista’ tistaqsini li trid, Onor. Clyde Puli! 

ONOR. CLYDE PULI: Dr Cuschieri, jien se nitlaq mill-premessa li wara li nnominawk il-Membri tal-Gvern għal din il-kariga, aħna, bħala Membri tal-Oppożizzjoni, f’dan il-mument se nkunu qegħdin napprovaw il-ħatra tiegħek proprju fuq il-kwalitajiet li għandek, u anke minħabba l-karattru u r-reputazzjoni tiegħek u mhux fuq l-expertise tiegħek fil-qasam tal-edukazzjoni. Ftit ftit aħna qegħdin nibnu industrija tal-edukazzjoni, xi ħaġa li hija importanti għall-pajjiż tagħna. F’uħud mill-mistoqsijiet li għamilnielek aħna semmejna l-internazzjonalizzazzjoni tal-online programmes, eċċ. però dawn it-tip ta’ programmi kollha jiddependu minn reputazzjoni tajba fis-settur edukattiv ...

DR NOEL CUSCHIERI: U mill-kwalità wkoll.

ONOR. CLYDE PULI: Iva, imma l-kwalità hija waħda mill-affarijiet li tgħin biex tinkiseb ir-reputazzjoni.

DR NOEL CUSCHIERI: Hekk hu.

ONOR. CLYDE PULI: Xi kultant kellna x’inċident ’l hemm u ’l hawn li m’għenux biex tiġi żviluppata dik ir-reputazzjoni. Pereżempju ta’ min isemmi l-istudenti barranin, u allura l-kwestjoni tal-visa. Ikun hemm każijiet ta’ persuni li jieħdu l-visa u ma jitfaċċawx. Għalhekk, jien nixtieq nistaqsik kif inti qed tħares lejn il-kwalità u anke lejn ir-reputazzjoni għax issa ejjew inkunu ċari, għalkemm id-degrees huma kollha degrees, jekk iġġib degree minn Oxford jew minn Cambridge mod u jekk iġġib degree minn xi università fiż-Żimbabwe mod ieħor! Ġibt dawn l-eżempji biex nipprova nissimplifika l-punt tiegħi.

Ir-reputazzjoni hija xi ħaġa importanti. Aħna għandna universitajiet tajbin u għandna edukaturi professjonali ħafna, però kif se nibżgħu għar-reputazzjoni li rnexxielna nibnu ftit ftit u li rridu nkomplu nibnu aktar matul is-snin filwaqt li fl-istess ħin naraw li ma niżvijawx b’ċerti laxkezzi?

DR NOEL CUSCHIERI: Jien li fhimt huwa li waħda mill-funzjonijiet tal-Kummissjoni hija li tqarreb l-MQF lejn l-EQF. Din hija xi ħaġa importanti ħafna li ssir għax ma rridux ninsew li aħna biss affiliates u m’aħniex membri sħaħ tal-EHEA. U hawnhekk ta’ min jagħmel referenza għall-European Association for Quality Assurance in Higher Education (ENQA). Nifhem li t-tir tagħna għandu jkun li nħarsu lejn dawk l-istandards u kemm jista’ jkun nersqu lejhom. Issa huwa veru li aħna għandna reputazzjoni tajba fil-qasam tal-edukazzjoni, allura li nistgħu nagħmlu forsi huwa li nifirxu iżjed l-informazzjoni dwar il-programmi edukattivi ta’ kwalità li nipprovdu – ovvjament dawn iridu jkunu ta’ kwalità – biex nilħqu lil kull persuna f’kull livell tas-soċjetà, jiġifieri nilħqu lil kulħadd, anke lill-barranin. B’hekk, inkunu qed inħajru lill-barranin jiġu Malta wkoll. 

Jekk is-sistema tagħna tkun komparabbli u kompatibbli mas-sistemi Ewropej tal-EHEA, allura nkunu għamilna avvanz kbir, u aħna ’l hemm irridu nħarsu. L-MQF diġà jinsab qrib l-EQF għax hemm tmien livelli; hemm il-Higher Education, li qiegħda minn Livell 5 ’il fuq, hemm il-Further Education mill-Matrikola ’l isfel, fil-Further Education hemm ukoll il-Vocational Diploma, hemm il-vocational training u hemm it-taħriġ fil-Livell 1, fil-Livell 2 u fil-Livell 3. Qed ngħid dan kollu mhux għax jien xi espert fuq dan il-qasam imma għax jien fhimt li dawn qegħdin jipprovaw jiġbru lil kulħadd billi jekk ma jirnexxilhomx jaqbduhom bl-ewwel xibka, jipprovaw jaqbduhom bit-tieni xibka u jekk jerġa’ ma jirnexxilhomx, jipprovaw jaqbduhom bit-tielet xibka. Dak huwa li fhimt jien, u naħseb li dak għandu jkun it-tir tal-Kummissjoni. Jiġifieri mhux bilfors irid ikollok Dottorat jew Masters, pereżempju.

IĊ-CHAIRPERSON: Grazzi. Hawn aktar mistoqsijiet? L-Onor. Karol Aquilina.

ONOR. KAROL AQUILINA: Sur President, jien fhimt x’kien qed jistaqsi l-Onor. Puli però jista’ jkun li kien hemm xi biċċa li ma nftehmitx ċara. Il-Kummissjoni Nazzjonali għal Edukazzjoni Avvanzata u Ogħla għandha wkoll ir-rwol ta’ liċenzjar. Issa naturalment, bħalma jiġri f’kull settur ieħor, jista’ jkun li min jitfaċċa għall-proċess tal-liċenzjar ikun serju u jista’ jkun ukoll li jitfaċċa għall-proċess tal-liċenzjar xi ħadd li jkollok xi ftit dubji dwaru. Mingħajr ma nidħol f’kontroversji ngħid li fis-snin reċenti kien hemm drabi meta kien hemm dubji dwar min kien qed jitlob liċenzja sabiex jopera fil-qasam tal-edukazzjoni f’Malta. Għalhekk, li pprova jispjega l-Onor. Puli kien li ġaladarba aħna għandna reputazzjoni tajba fil-qasam edukattiv, m’għandniex niddakkru minn xi ħadd li m’għandux fama tajba, jew li hemm dubju dwaru, anzi għandu jiġri pjuttost bil-kontra u ngħinu lil ħaddieħor filwaqt li ħaddieħor jgħin lilna. Għalhekk, il-mistoqsija tiegħi lil Dr Scicluna hija din: Tifhem li r-responsabbiltà fil-proċess tal-liċenzjar mhijiex żgħira, tant li f’ċerti każi dan m’għandux ikun sempliċement proċess ta’ aċċettazzjoni ta’ dawk it-talbiet imma li jista’ jkun hemm każijiet fejn inti tgħid: Le, fl-opinjoni tiegħi din l-istituzzjoni jew din l-entità m’għandhiex eċċ. eċċ.?

DR NOEL CUSCHIERI: Kif nifhimha jien, il-liċenzjar jiddependi mill-kondizzjonijiet. Dan ifisser li jekk inti tagħmel kondizzjonijiet stretti li ċerti provdituri ma jkunux kapaċi jissodisfawhom, inti tista’ ma taċċettax li tagħtihom il-liċenzja. Biex ittejjeb il-kwalità l-iżjed li trid tagħmel huwa li tagħfas fuq il-kondizzjonijiet, u żgur li waħda mill-kondizzjonijiet trid tkun ir-reputazzjoni tal-provdituri inkwistjoni. Ovvjament f’dan il-każ il-Kummissjoni trid tieħu anke l-opinjoni tal-esperti f’dan ir-rigward, anke esperti mill-Università, għax jekk din tkun istituzzjoni tal-edukazzjoni, l-esperti għandhom ikunu jafu biha. Dan bħal meta aħna fil-Qorti jkollna każijiet li jittrattaw suġġett li aħna ma nkunu nafu assolutament xejn fuqu. F’każijiet bħal dawn, aħna nibdew nisimgħu lin-nies, nagħmlu r-riċerka, inqabbdu lill-esperti għax fejn ma naslux aħna mil-lat tekniku, ikollna nqabbdu lill-esperti, u ġeneralment noqogħdu fuq dak li jgħidulna l-esperti, sakemm ma jkunx hemm xi raġuni serja u gravi biex ngħidu li m’aħniex qed naqblu mal-esperti inkwistjoni. Madanakollu m’hemmx dubju li biex intejbu l-kwalità rridu nagħfsu fuq il-kondizzjonijiet u naraw li dawn jiġu dejjem sodisfatti.

IĊ-CHAIRPERSON: Grazzi. Hawn aktar mistoqsijiet? L-Onor. Carmelo Mifsud Bonnici.

ONOR. CARMELO MIFSUD BONNICI: L-ewwel nett irrid nirrimarka li bħala Oppożizzjoni qed nieħdu pjaċir bin-nomina tal-Imħallef Emeritu Dr Noel Cuschieri għax minbarra l-kwalitajiet ta’ integrità u ta’ preparazzjoni li għandu, għandu wkoll il-valur tas-sabar! 

DR NOEL CUSCHIERI: Iva, fil-fatt għalhekk fil-Qorti tal-Familja kampajt, u kampajt sew għal seba’ snin u nofs sħaħ!

ONOR. CARMELO MIFSUD BONNICI: Dr Cuschieri, aħna l-Membri tal-Oppożizzjoni nħarsu lejk bħala bulwark għad-difiża tas-sistema edukattiva tagħna u tal-istandards tagħha. Hemm bżonn li jinżammu ċerti standards u hemm bżonn li aħna jkollna aktar viżjoni ta’ x’se jiġri ’l quddiem. Fl-opinjoni tagħna, il-pożizzjoni li se tokkupa hija waħda li permezz tagħha tista’ tagħmel ukoll pjan u viżjoni għall-futur. Fil-fatt, aħna għalhekk għamilnielek dik il-mistoqsija, għax nafu li se tibda taħseb dwarha! Imma hemm bżonn li aħna jkollna viżjoni u xi ħaġa aktar tanġibbli fis-sistema edukattiva tagħna biex dak li għandna ma nitilfuhx, anzi narrikkixxuh. 

Aħna nafu li din hija kariga li ġġorr ċertu piż u għalhekk, filwaqt li rrid nirringrazzja lil Dr Cuschieri, nappellalu biex joqgħod attent għal dak li se jidħol għalih.

DR NOEL CUSCHIERI: Il-ħajja professjonali tiegħi dejjem kienet ta’ responsabbiltà u ta’ piż però kif qal l-Onor. Carmelo Mifsud Bonnici, jien bniedem li minn barra nidher kalm u b’hekk nimxi iżjed. Għal dik li hija serjetà nista’ ngħidilkom ċar u tond li meta din il-kariga ġiet offruta lili, jien għedt lil min għamilli din l-offerta li jien bniedem serju u li kont se nara x’inhuma l-kwalifiki biex nimxu skont il-liġi, u fil-fatt rajt li nistgħu nibqgħu mexjin. Nirringrazzjakom.

IĊ-CHAIRPERSON: Grazzi. Dr Cuschieri, nitolbok biex, jekk jogħġbok, toħroġ sakemm il-Membri jiddiskutu bejniethom.

Dr Noel Cuschieri ħareġ mill-Kamra.

IĊ-CHAIRPERSON: Onor. Membri, nistgħu ngħaddu biex nagħtu r-rakkomandazzjoni tagħna favur il-kariga ta’ Dr Noel Cuschieri għall-ħatra ta’ Chairperson tal-Kummissjoni Nazzjonali għall-Edukazzjoni Avvanzata u Ogħla? (Onor. Membri: Iva)

Grazzi. Nitlob lil Dr Cuschieri biex jerġa’ jingħaqad magħna.

Dr Noel Cuschieri daħar fil-Kamra.

IĊ-CHAIRPERSON: Dr Cuschieri, dan il-Kumitat qabel li għandu jagħti parir favur il-ħatra tiegħek bħala Chairman tal-Kummissjoni Nazzjonali għal Edukazzjoni Avvanzata u Ogħla skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u skont l-istess provvediment, dan il-parir, flimkien mall-Minuti tal-laqgħa tal-Kumitat, se jintbagħtu lill-Ministru għall-Edukazzjoni u x-Xogħol.

Nieħu din l-okkażjoni biex nawguralek fil-ħidma tiegħek f’din il-kariga.

DR NOEL CUSCHIERI: Grazzi.

Dr Noel Cuschieri ħareġ mill-Kamra.



SMIGĦ FIR-RIGWARD TAN-NOMINA TAS-SINJURA MARLENE MIZZI GĦALL-ĦATRA TA’ AMBAXXATUR TA’ MALTA MHUX RESIDENTI GĦALL-IŻVEZJA U N-NORVEĠJA

IĊ-CHAIRPERSON: Issa fuq l-aġenda tal-Kumitat għandna n-nomina tas-Sinjura Marlene Mizzi għall-ħatra ta’ Ambaxxatur ta’ Malta Mhux Residenti għall-Iżvezja u n-Norveġja.

It-tweġibiet għall-mistoqsijiet li saru bil-miktub miż-żewġ naħat tal-Kamra huma f’idejn il-membri tal-Kumitat u allura nistgħu nistiednu lis-Sinjura Marlene Mizzi tidħol f’din il-Kamra.

Is-Sa Marlene Mizzi daħlet fil-Kamra.

IĊ-CHAIRPERSON: Sinjura Mizzi, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att Nru II tal-2018, l-Att li jemenda l-Att dwar l-Amministrazzjoni Pubblika, Kap. 497, u skont is-subartikolu 37 ta’ dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont is-subartikolu 38 (2) tal-istess Att, il-mistoqsijiet u t-tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. 

Qabel niftaħ id-diskussjoni nixtieq ninformak li din il-laqgħa qiegħda tiġi streamed live fuq is-sit elettroniku tal-Parlament u eventwalment tiġi wkoll mxandra fuq l-istazzjon televiżiv tal-Parlament. Għalhekk, dak kollu li jingħad huwa pubbliku. 

Jekk trid tista’ tagħmel l-introduzzjoni tiegħek billi tgħidilna x’beħsiebek tagħmel f’dan ir-rwol jekk kemm-il darba tinħatar bħala Ambaxxatur ta’ Malta mhux Residenti għall-Iżvezja u n-Norveġja , imbagħad, anke abbażi tal-mistoqsijiet li weġibt, il-Membri jkunu jistgħu jagħmlulek mistoqsijiet supplimentari biex inkomplu niddiskutu dan ir-rwol ġdid li jista’ jkollok. 

Nirringrazzjak talli sibt il-ħin biex tiġi hawnhekk għax għalina din hija proċedura importanti. Issa nħalli f’idejk.

IS-SA MARLENE MIZZI: Sur President, din hija proċedura importanti għalija wkoll u għalhekk nixtieq nirringrazzjakom tal-ħin li se tagħtuni. Nimmaġina li għandkom is-CV tiegħi u kulma għamilt fil-ħajja pubblika tiegħi qiegħed hemmhekk. Ma nistax ma ngħidx li din in-nomina ġiet bħala sorpriża għalija u nħossni onorata immens għaliha. Jien għamilt sitt snin nirrappreżenta lil pajjiżi barra minn Malta. Dak kien żmien li jien inħares lura lejh b’ċerta kburija kif ukoll b’ċerta nostalġija u għalhekk, jekk kollox imur sew, I look forward li nerġa’ nirrappreżenta lil pajjiżi barra minn Malta. Jekk ningħata din il-ħatra, se nagħmel mill-aħjar. M’għandix esperjenza ta’ ambaxxatur barra minn Malta però għandi l-esperjenza li rrappreżentajt lil pajjiżi fl-ogħla istituzzjoni tal-Unjoni Ewropea.

Sur President, nippreferi nwieġeb għal dak li tkunu tixtiequ tafu intom milli forsi noqgħod nitkellem fuq xi ħaġa li ma tinteressakomx. Għalhekk, I look forward għall-mistoqsijiet tagħkom. 

IĊ-CHAIRPERSON: Grazzi. Hawn mistoqsijiet? L-Onor. Carmelo Mifsud Bonnici.

ONOR. CARMELO MIFSUD BONNICI: Sur President, nixtieq nirrileva żewġ punti li huma importanti għalina bħala Oppożizzjoni. L-ewwel nett, Sa Mizzi, inti ġejt innominata għall-ħatra ta’ Ambaxxatur Mhux Residenti kemm għall-Iżvezja kif ukoll għan-Norveġja. L-Iżvezja huwa pajjiż importanti ħafna fl-Unjoni Ewropea però ħafna drabi l-viżjoni tiegħu fuq l-immigrazzjoni irregolari hija ta’ xkiel għall-avvanz ta’ ċerti affarijiet li aħna naraw bħala ċittadini li ngħixu f’pajjiż tal-Mediterran. Għalhekk, xtaqt li nġib għall-attenzjoni tiegħek, anke biex tkun ippreparata, il-fatt li waħda mid-diffikultajiet, mill-mentalitajiet u mill-prekonċetti ta’ ħsieb tan-nies tan-North għandha x’taqsam mal-mod kif aħna nimxu fil-Mediterran, senjatament fil-kwestjonijiet tal-immigrazzjoni irregolari. Ovvjament li wieħed iġib assistenza mingħand l-Iżvezja fuq dawn il-pożizzjonijiet huwa tajjeb ħafna għal pajjiżna, però l-esperjenza turina li ħafna drabi l-Iżvezja tkun ta’ diffikultà kbira biex wieħed ikun jista’ jagħmel avvanzi f’dak li għandu x’jaqsam ma’ sistema aqwa ta’ riallokazzjoni ta’ persuni li ħaqqhom protezzjoni sussidjarja, umanitarja jew dik ta’ ażil.

Min-naħa l-oħra, in-Norveġja hija ġeneruża ħafna ma’ pajjiżna. Aħna bbenefikajna minn diversi programmi min-naħa tan-Norveġja u għadna nibbenefikaw sal-lum. Jekk hemm l-opportunità li wieħed ikun jista’ jżid il-fondi jew il-programmi li hemm għad-dispożizzjoni tagħna tant l-aħjar. Wieħed għandu jżomm dejjem f’moħħu wkoll li hemm iddikjarata “Alleanza ta’ Fuq” għax in-Norveġja, l-Iżvezja u l-Fillandja huma tliet pajjiżi Balkani li jaħdmu bejniethom b’sistema ferm aktar organizzata minn tagħna. Issa aħna nifhmu l-limitazzjoni li se jkollok għax meta tkun Ambaxxatur mhux Residenti, ikollok diffikultà ta’ loġistika, ta’ flus, ta’ informazzjoni eċċ., però nerġa’ ngħid li huma internament jaħdmu tajjeb ħafna. Pereżempju dawn tant huma organizzati li anke jekk jagħmlu tibdil fis-sistemi legali tagħhom, jiġifieri fil-kodiċi kriminali jew fil-kodiċi ta’ proċedura tagħhom, qabel ma jagħmlu dak it-tibdil l-ewwel jinformaw lill-istati membri ta’ madwarhom. 

Għaldaqstant huwa tajjeb li jkollna l-għarfien tiegħek dwar dak li qed jiġri u possibbilment ikun hemm anke relay ta’ dak li qed jagħmlu kif ukoll ta’ kif qed jorganizzaw irwieħhom biex forsi xi darba l-pajjiżi tal-Mediterran idaħħluha f’moħħhom li għandhom jorganizzaw ruħhom bħalma jorganizzaw ruħhom il-pajjiżi tal-Ewropa ta’ Fuq! Nirringrazzjak. 

IĊ-CHAIRPERSON: Grazzi. Is-Sa Mizzi.

IS-SA MARLENE MIZZI: Sur President, kif kien qed jgħid l-Onor. Carmelo Mifsud Bonnici, il-kultura Skandinava hija kompletament differenti minn tagħna. Din hija xi ħaġa li aħna naċċettaw u li għandha l-vantaġġi kif ukoll l-iżvantaġġi tagħha. L-esperjenza żgħira li għandi ta’ sitt snin naħdem barra minn Malta għallmitni nidra naċċetta pajjiżi differenti, b’opinjonijiet differenti, u għallmitni nittollera wkoll. Issa ovvjament meta inti tkun ambaxxatur aktar tkun qed tmexxi l-karru tiegħek, jiġifieri inti aktar u aktar se tara kif dak li qed jiddeċiedu huma se jaffettwa lil pajjiżek. Jien s’issa m’għandix esperjenza ta’ diplomat, però nemmen li ambaxxatur għandu jibni fuq l-assets taż-żewġ pajjiżi u jipprova jbaxxi l-liabilities li hemm bejniethom. 

Dawn l-affarijiet se ssibhom dejjem. Jien nispera li jekk insib xi diffikultà nsib biżżejjed sapport kemm mill-Gvern kif ukoll mill-Oppożizzjoni biex inkun nista’ nirrappreżenta lil pajjiżi kif inhu xieraq. Diffikultajiet żgur li se nsib, jiġifieri żgur li m’iniex qed ngħid li kollox se jkun faċli għalija. Minnha nnifisha l-logħba diplomatika hija logħba ta’ tightrope, fejn jekk tgħid xi ħaġa se tirfes lil dak u jekk ma tgħid xejn se tirfes lill-ieħor, jiġifieri konxja tal-problemi li jista’ jkun hemm u nispera li nsib sapport meta nistaqsi għalih. Nirringrazzjak.

IĊ-CHAIRPERSON: Grazzi. Hawn aktar mistoqsijiet? Is-Segretarju Parlamentari Clayton Bartolo. 

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Sa Mizzi, xtaqt nirrileva li l-Iżvezja huwa wkoll pajjiż li minnu għandna investiment sostanzjali f’pajjiżna f’dak li għandu x’jaqsam mal-qasam tal-gaming. Fil-fatt, hemm numru ta’ kumpaniji li għalkemm huma bbażati f’Malta, għandhom interessi li ġejjin mill-Iżvezja. Aktar ma jgħaddi ż-żmien, aktar l-Iżvezja qed tirregola ruħha f’dak li għandu x’jaqsam mal-qasam tal-gaming u għalhekk, naħseb ikun importanti li r-relazzjonijiet bejn Malta u dawn il-kumpaniji ikunu tajbin biżżejjed – ir-relazzjonijiet bejn Malta u l-Iżvezja huma tajbin ukoll, għalkemm dejjem hemm lok għal titjib – biex huma jibqgħu jħarsu lejn pajiżna b’mod pożittiv. Huma kollha committed lejn Malta. Jien nitkellem magħhom b’mod regolari ħafna u nista’ ngħid li dawn jinsabu kuntenti f’pajjiżna, però huwa importanti li dawn ir-relazzjonijiet jibqgħu dejjem tajbin. Bħalissa qed isiru xi regolamenti fil-qasam tal-gaming fuq livell Ewropew u allura kemm jista’ jkun aħna għandna dejjem naraw li nkomplu niġbdu l-investiment lejn Malta. Għalhekk, naħseb li r-rwol tiegħek se jkun wieħed kruċjali biex inkomplu nsaħħu dan il-qasam. Nirringrazzjak.

IĊ-CHAIRPERSON: Grazzi. Is-Sa Mizzi. 

IS-SA MARLENE MIZZI: Sur President, il-punt li semma s-Segretarju Parlamentari huwa punt tajjeb ħafna. L-Iżvezja qed tgħaqqad il-leġiżlazzjoni tagħha very tightly, u sfortunatament, dan ifisser li ħafna kumpaniji tal-gaming qed imorru fuq il-black market, xi ħaġa li tista’ taffettwa anke lil Malta u allura aħna rridu nkunu aware ħafna tagħha. Madanakollu l-leġiżlazzjoni tal-iGaming li għandna f’Malta hija robusta ħafna u għalhekk  dik hija waħda mill-assi li rridu nibnu fuqhom biex min-naħa tagħna nġibu f’pajjiżna biss iGaming companies serji li jkunu qed ifittxu leġiżlazzjoni serja biex ikunu jistgħu joperaw fiha. Grazzi.

IĊ-CHAIRPERSON: Grazzi. Hawn aktar mistoqsijiet? (Onor. Membri: No) Sa Mizzi, nitolbok biex, jekk jogħġbok, toħroġ barra sakemm il-Membri jiddiskutu bejniethom.

Is-Sa Marlene Mizzi ħarġet mill-Kamra.

IĊ-CHAIRPERSON: Onor. Membri, nistgħu ngħaddu biex nirrakkomondaw il-kariga tas-Sinjura Marlene Mizzi bħala Ambaxxatur ta’ Malta mhux Residenti għall-Iżvezja u n-Norveġja? (Onor. Membri: Iva) 

Grazzi. Nitlob lis-Sa Mizzi biex terġa’ tingħaqad magħna.

Is-Sa Marlene Mizzi daħlet fil-Kamra.

IĊ-CHAIRPERSON: Sinjura Mizzi, dan il-Kumitat qabel li għandu jagħti parir favur il-ħatra tiegħek bħala Ambaxxatur ta’ Malta mhux Residenti għall-Iżvezja u n-Norveġja skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, għandhom jintbagħtu wkoll il-Minuti tal-laqgħa ta’ dan il-Kumitat lill-Ministru għall-Affarijiet Barranin u Ewropej.  

[bookmark: _GoBack]Nieħu din l-okkażjoni biex nawguralek fil-ħidma tiegħek f’din il-kariga b’risq pajjiżna.

IS-SA MARLENE MIZZI: Grazzi.

Is-Sa Marlene Mizzi ħarġet mill-Kamra.

IĊ-CHAIRPERSON: Nirringrazzjakom. Il-Kumitat hu aġġornat għal data li tiġi komunikata aktar tard.

Fil-5.15 p.m. id-diskussjoni ġiet konkluża u l-Kumitat ġie aġġornat.

